
   Ним те яланлăх мар çĕр çийĕн,

çĕр тĕпĕн, уйăхăн, хĕвелĕн.

Кирек мене те черет çитĕ —

ăсанĕ те кама ӳпкелĕ?



Кун-çул çăмхи кусать, кусать ман,

часах ак чăмĕ ахрата вăл.

Кусать... Куратăр пуль хусамăр:

мĕн чухли мар, мĕнли мухтавлă.



Мĕн чухлĕ ерипен ан кустăр,

ни ăшă мар чуна, ни сивĕ:

сисетĕп — пурăнăç ман уссăр,

ни имĕ чĕрене, ни сипĕ.



Мĕнле кусни паха: тирпейлĕ,

тирпейсĕр, тикĕс е сикчевлĕ;

илемсĕр е çав тер илемлĕ,

çав тер хаваслă е кичемлĕ.



Эс çеç иртетĕн-и, кун-çулăм?

Пурте иртет, пĕтет, мĕн тăвăн.

Çун, пурпĕр çун та ялкăш, чунăм,

юрла, кăлар — çĕклентĕр тăвăл!



Е, ак, çуртан çунсан-и пĕтĕн.

Эс çун, сан тивĕç — çунасси вĕт.

Ан тив, сӳнсе пул кĕл эс, тĕтĕм,

ан сивĕн пурпĕрех, ан сивĕн...

  